香水雨    潘艷姿
    若講著颯颯雨、西北雨、風颱雨，即幾種大自然的氣象變化，咱一般人攏有概念，但是我以下卜講的是：屬於人造的「香水雨」，即个名詞是我發明的。靈感來自少女時代，看過的一部美片的電影。
片中的女主角，有一工卜出門赴約，為著卜予家己變成一个香貢貢的人，道搜一罐香水對家己的耳仔後、頷頸、胸坎、裙裾，噴透透了後，搁向天花板一直溅一直濺，差不多成十秒了後即停，續落將家己歸个人，慢慢仔seh一輪，即時影片的畫面用慢動作呈現，我看著女主角房間，天花板噴著颯颯仔的雨鬚，這道是「香水雨」，經過安爾舞一輪了後，女主角已經變成百分之百的「香人」。

回想早前，一般的家庭，若有一罐仔「花露水」，囝仔大細攏加當做「香水」，也聽好噴身軀、也聽好噴厝內，一罐花露水假若萬能的。其實論真講：香水的選擇、使用、是一門真深的學問。啥物款身份、啥物款場合、適合啥物香味，是有一定的講究，並毋是烏白亂噴一套！
    咱若會曉有概念的使用香水，不但會當增加個人魅力，搁會當創造生活情趣，真正是妙不可言也！
